
ТЫЛСЫМ ƏЛЕМ – ТЫЛСЫМ ӨЛЕҢ

Өлең аспан секілді. Қара жер қарс айырылса да, аспан ешқашан 
құлаған емес, құламақ емес. Көктен тамған жауын-сезімдерден нəр 
алған гүлдей жыр да жүректерде бүр жарады. Сол жырдың иесі 
оқырманға өлеңнен құшақ-құшақ гүлдер тарту етуге ұзақ уақыт дай-
ындалады. Бұл кітап – соның айғағы!

Ақынның таланты мен тəлейі туған топырағына тəуелді. 
Есімін ел бойтұмар қып таққан батыр Қосағалы бабамыздың 
топырағында өскен, батырын ұлықтаған жұрттың батасын алған 
Айзада Рахымжанова өлең өлкесінен де осы тұңғышы арқылы өз 
бағасын алмақ... 

Қаламгердің шашасына шаң жұқтырмас тұлпардай бабы мен 
бағы келіскен шағы болады. Айзада ақын дəл қазір сол кезеңде. Бұл 
құбылыс өлеңдерінен айқын көрініп тұр. Ол:

«Түпсіз, қалың тұманның ішінде де 
Сезіміме көлеңке түсірмегем. 
Келмейтінін ішіңнен сезіп тұрып, 
Қандай қиын жауапсыз күту деген?!» –

десе, тағы бірде:

«Бір әлем күтіп тұр, түнектен 
кеткенде...
Құстар ән арнайтын.
Бір сызат түсіпті жүрекке,
Көктем де құтқара алмайтын...» –

деп толғанады. Бұл сəттік сезімге елту емес, Көктемге құштар 
көңілдің симфониясы. Расында, ақын қыздар көктемнің тіршілікті 

ғана емес, жүректегі нəби сезімдерді де түрлендіретін «құдыретіне» 
риясыз сенеді. Көктем мен өткенге, сұлулық пен паңдыққа ессіз 
ғашық арулар ӨЛЕҢДІ өміріне темірқазық етсе, несі айып?! Ал 
қастерлі өлең нəзік жаныңның пернесін дөп басса, нұр үстіне нұр 
емес пе? Екінің біріне қонбайтын қанатты бақ Айзаданың қаламында 
аялдап тұрған шақта оның өлеңін сүйетін оқырмандар аспауы тиіс. 
Түнекке жарық болатын да, тылсымға пана болатын да – өлең. Өлең 
көгіне самғаған ақын бізге таныс əрі бейтаныс параллель тылсым 
əлем бар екенін мойындап қана қоймай, өлеңіне арқау еткен. Оны:

«Өңімде алып кетпес үшін перілер, 
Отырамын түні бойы күзетіп...» – 

деп аяқталатын «Түс» атты өлеңінен байқауға болады. 
Əлемнің тылсымына өлеңнің көзімен қараған ақынға оқырманы 

атынан ақ жол тілеймін!

Маралтай РАЙЫМБЕКҰЛЫ, 
ақын

* * *

25-те танып, ұғып үлгердім,
Реңі жоқ, жүрегі жоқ, тас ғалам.
Өміріме миығымнан күлгенмін,
Өлеңіме бәрін айырбастағам.

Жауап іздеп, үңілмеңіз көзіме,
Оның сыры тұңғиықта, тереңде.
Бұдан былай бағынбайды өзіме,
Жүректі де бере салғам Өлеңге.

Жалындаймын, жарқ етемін ал қашан?
Түннің суық жанарынан түңілгем.
Айтарымды дөп жеткізе алмасам,
Бәрі менің осы нәзіктігімнен.

Жолымызда жарық, сәуле жанса ғой,
Ойыңдағы сол сағымға келіп ерт.
Шіркін, бәрі мінсіз, таза болса ғой,
Мойнымдағы моншағымдай меруерт...

Маған  бақыт, ал біреуге күз – қайғы,
Махаббаттың мұңнан сұра дерегін...
Өзім жайлы, 
Сезім жайлы, 
Біз жайлы...
Айтқысы кеп тұрған шығар Өлеңім...

* * *

Мені қайта өмірге әкелші, ана,
Онсыз да өшіп тынды аз-ақ үміт.
Құшағыңа сал-дағы, көтерші, ана,
Аппақ етіп, пәк қылып, таза қылып.

Бөрікіңді көкке атып қуаншы, әке,
Маңдайынан иіскеп тұңғышыңның.
Өзің ұшқан қияға қыранша әкеп,
Қанатымнан қақпай-ақ бірге ұшырғын.

Еркін дала елітіп ойыныма,
Дүниенің ашқандай көркін шалғын,
Құшақтап ап қозымды қойыныма,
Еркетайы болайын кемпір-шалдың.

Баяғыша бақыттан айға да ұшып,
Жолдарыңа нұр сеуіп, төсейін күн.
Зәрияның қолынан айран ішіп,
Сақалымен ойнайын Қасейіннің.

(Дүниенің ауыры қашырса құт,
Жастығымның өңгерген жүгі дейін),
Арманымнан шыққанша, асыр салып,
Атасудың бойында жүгірейін.

Көңіліңмен кең, дарxан көтер, дала,
Балалықтың базарын келем ертіп.
Мені қайта өмірге әкел, мама,
Ерек етіп...
Өлмейтін Өлең етіп!

ТҮС

Ұйықтағым келмейді!
Түсімде ылғи түн перісі тергейді:
«Қасыңдағы көркем жігіт не керек?
Оны бізге бер», – дейді. 

Сосын сені суырып ап қойнымнан,
Аймалайды, иіскейді мойныңнан.
Перілерден, айтшы, қалай құтылам,
Түсіме ылғи кіріп алып той қылған?! 

Сөйлеу түгіл, қозғалуым қиын-ақ,
Ару пері бар айласын жиып ап...
Алдыңа кеп билейді шыр айнала,
Менің қызыл көйлегімді киіп ап. 

Ұнайды екен саған мұндай серілік,
Мені ұмыттың, әлгілермен желігіп.
Перілердің бірі арқаңды уқалап,
Бірі жатыр төсегімде керіліп. 

Менің әтір, бояуымды жағып ап,
Сені мәз ғып, таңға дейін қағынад(ы).
Сосын...
Сосын кетеді ұшып аспанға,
Арқасына қанаттарын тағып ап. 

...Мейлі көктем келсін қайта, күз өтіп,
Ұйықтамаймын, әуреленбе түзетіп.
Өңімде алып кетпес үшін перілер,
Отырамын түні бойы күзетіп...

МУЗА

Сүйген жүрек қымсынбасын, ұмтылсын!
Құшағыңды аш, құлаш қой.
Екеуміздің арамызда бір тылсым,
Бар екені рас қой?..

Түн түндігі тағы, міне, түрілді,
Өзі өмірдің жасанды...
Бәрі білсін сені сүйетінімді,
Жасырамыз қашанғы?..

Көңіліме көлеңкеңді түсірме,
Менің әлі дәмем бар.
Сенің тұнық жанарыңның ішінде
Өзгешелеу әлем бар.

Қосылмаған тағдырлардың көші мұң,
Бізді еліткен сезім – бек!
Ғадауаттың іздегенде көпірін,
Құтқарғансың өзің кеп.

Сен келгелі қайта туып, түледім,
Келер емес қоштасқым...
Жарты жалған кірлеткенде жүрегін,
Жалғыз өзің аппақсың!

Сүйген жүрек қымсынбасын, ұмтылсын!
Құшағыңды аш, құлаш қой.
Екеуміздің арамызда бір тылсым,
Бар екені рас қой!?.

СОЛАЙ, ӘКЕ...

Әке, тағы өкпелетті жаз гүлің,
Маңдайдағы жанбаған-ау жұлдызың.
Өлең дейтін жетектеп ап тағдырын,
Әлі талай сорлатады бұл қызың...

Білемін ғой, (таразылап байыппен),
Сірә, ұйқысыз атты талай таңдарың.
Барған жерден қызыңа іздеп лайықты ер,
Әуреленбе...
Өлең – менің жан жарым.

Солай, әке, маңдайына бақ қылып,
Мәңгілікке серігі етпек өлеңді.
Қос бұрымын екі жаққа лақтырып
Жүрген еркең жоқ енді...

Солай, әке, қызың қалған жетіліп,
Өлең менің биіктеткен өремді.
Ауыл жақта добын ұстап, секіріп
Жүрген еркең жоқ енді...

Солай, әке, гүліңді әуен тербейді,
Өлең алған оның жанын, денесін.
Білемін ғой, мойындағың келмейді,
Бірақ іштей сезесің...

Әке, тағы өкпелетті ақ гүлің,
Сірә, үміт алыстады сенен де.
Еркең үшін іздемегін бақты ұлы,
Менің бағым – ӨЛЕҢДЕ!

* * *

Судан таза кейпіне күнә сұрап,
Маxаббатты жоқ депті бір ақымақ.
Саған да бәрі оңай боп көрінеді,
Не деріңді білмейсің жылатып ап.

Гүлден нәзік жанымыз солып, құрып,
Мен де шоққа айналдым, жанып тұрып.
Хақтың бір ойлағаны болған шығар,
Екеумізді кездейсоқ жолықтырып.

Түсіндірші, болса егер дерегің көп,
Сезім өліп тынады, неге гүлдеп?
Уәдеңде тұрмаған сен секілді,
Көктем де алдап кетті келемін деп.

Биігіңнен лайықты құла, қайғым,
Біз туралы ертектен жырақ ойың.
Күте тұр, өксіп-өксіп алайыншы,
Содан кейін ешқашан жыламаймын!



11

* * *

Есебі жоқ өкпе-реніш, жүз егес,
Ұзақ мына күн айдан.
Шындығында, көңілі түсіп, біз емес – 
Майқұдық қой мұңайған.
Жанарыңнан төгіледі жарқыл кем,
Не өзгерген? Әлем бе?
Бір кездері мені осы қалпыммен
Сүйгеніңді дәлелде!
«Бір-біріңе неге арналған сирек жыр?»,
«Кінәлі ғой күз» дейміз.
Қаланы әлі қар айналып билеп жүр,
Біз көктемді іздейміз.
Суық тартып кеткендейміз негізі,
Жүрегіңді жылы ұста.
Ертең, жаным, Наурыздың сегізі,
Гүл сыйлауды ұмытпа!

***

Көктемді жалғыз күтіп аламын,
Күтіп аламын сөкпеңіз.
Шарабын күннің жұтып аламын,
Болмасын мүлде өкпеңіз.

Айыптамаңыз сүймегенімді, 
Сүйген ерінде кінә жоқ.
Жоғалтып бәрін, күйрегенімді
Қайталай бердім сірә, көп.

Көктемді жалғыз күтіп аламын,
Құстардың ғажап үнімен.
Суретке күліп түсіп аламын,
Әлемге бөлек үңілем!

Үрлей бермеңіз жанбайтын бақты,
Іздеңіз басқа керемет.
Қоштасатынын қар да айтып жатты,
Қаласаң, бірге ере кет!

Көктемді күтем, күнім деп санап,
Күлгін пальтомды кием де.
Кетерде көзге күлімдеп қарап:
«Бәрібір сені сүйем!» де...

***

Бүгін сізді тауып алдым, 
шыдамсыз – 
Алып-ұшқан ойларымның ішінен.
Бізді әсте ұмытқан да шығарсыз,
Түсінем ғой...
Түсінем...

Мендік мұңға болған біраз жыл куә,
Түнге, сірә, мүмкін емес сыр ашпау.
Ұмыта алмай жүрмін депсіз құрбыма,
Айтыңызшы, 
Рас па?..

Өкініштен мен де жүрмін күйініп,
Қасымыздан кеткені ме оза бақ?!
Көзіңізге сиқырлы әлем жиылып,
Күлгеніңіз ғажап-ақ.

Бұлт үйіріп біздегі іңкәр сезімге,
Хат та жеткен кешігіп...
Жауабымда «Сағынбадым» дедім бе?..
Сенбеңізші...
Өтірік!

***

Бұл қаланың аспанында жұлдыз жоқ,
Арманыма кереғар.
Бәлкім, мінсіз маxаббатты жүр ме іздеп?
Көрінбейді неге олар?..

Жаным көктің жұмағында қалғандай,
Өзгешелеу күй кешем.
Жұлдызының сұлулығын аңғармай,
Түнді бұлай сүймес ем.

Түн екеуі жұмбақ, таппас жауабын,
Ынтызар hәм көрікті.
Суығына төзбеді ме қаланың?
Бірте-бірте сөніпті.

(Уақыт тағы күтіп алды бір күзін,
Жанарынан жас тамбай).
Көз ұшында менің-дағы жұлдызым
Сөніп бара жатқандай...

***

Мен әлі жердің үстінде бармын,
Шыдадың алмай бір xабар.
Есіңе бүгін түстім бе, жаным,
Ұшқындағанда ұлпа қар?! 

От болып ұлпа жанбайды анық,
Әлем де мың сан құбылмақ,
Сен бе едің әлде қарға айналып,
«Сағындым» деген сыбырлап?! 

Сүрттім де көздің жасын астыртын,
Мұңымды өлеңге ақтардым.
Менің жүрегім – жапырақ, мүмкін,
Астында қалған ақ қардың?! 

Сезімнің уын кештеу ішкем-ді,
Жүрек жоқ енді атқақтар.
Солай...
Біз жайлы естеліктерді
Өшіріп кетті аппақ қар.

Күн сайын өшіп барам, жасып барам,
Ештеңе қарыз емес БАҚЫТ маған.
«Келші» деп мені өзіне сан шақырған,
Өзім ғой асықпаған.

Арманның биігіне бір шығармыз,
Қайтейін, қу жүректің кілті жалғыз.
Құстардың тізбегіне сүйсінеді
Аспанға ынтызар қыз...

Көкке де сүйетінім сізді мәлім,
Кездессек, өбеді анық жүзді жалын.
Сағыныш – скрипкада тұрады ойнап,
Мен салам күздің әнін.

Маxаббат?.. 
Ол да бізден қашықтаған,
Ештеңе қарыз емес БАҚЫТ маған.
«Келші» деп мені өзіне сан шақырған,
Өзім ғой асықпаған...

Жүретін кезім сирек жаным күліп,
Сезімді аялаушы ек, мәпелесіп.
Өмір өзі кетті ме жаңылдырып,
Біздер қашан үлгердік қателесіп?! 

Тағдырындай көреді күйреуді күз,
Мейірімі жүрмесін азайып қап.
Сіз танымай кетуді үйрендіңіз,
Мен сенбеуді үйрендім ғажайыпқа. 

Күте-күте сарғайып, жүз қурады,
Нұры екен ғой беретін күнге шырай.
Сағынғанда сіз және күз туралы
Өлең оқып беремін түнге осылай. 

Қара түн жазғырады бекер мені,
Жүрегімнің әлемін тонаса мұң.
...Шіркін, тәтті ұйқыға кетер ме еді,
Жапырағын жамылып қарашаның?..

СЕ ЛЯ ВИ1

Қандай бақыт көргенім сені бүгін?!
Қуаныштан керек қой егілуім...
Ең әдемі сәттердің күттік қанша
Төбемізден жауһар боп төгілуін.

Адамның мейріміне шөлдеген – мен,
Жып-жылы сөздерімен емделер ме ем?!
Қуаныш һәм қайғыда жыламайтын
Мен қорқамын жүрексіз пенделерден.

Өмір сүріп қайтеміз ұлы адамша?
Қасиетің жетпей ме, сірә, қалса?!
Мен жылаймын бақыттан, жанарымның
Ең соңғы тамшысы кеп құлағанша.

Бәрін жиып таста да, егіл, күнім,
Бақыт үшін жасымды тек іркідім.
Бүгін бармыз жалғанда, ертең жоқпыз,
Себебі бұл Өмір ғой, Өмір, күнім...

1 Се ля ви – француз тілінен «C’est la vie» – «Өмір солай»

Дүниенің ең ұсақ бөлшегіміз,
Біреу үшін өзіміз бұл Әлемнің.
Бойымдағы бар мінді өлшедіңіз,
Лай болып тұна бердім.

Білмейміз не боларын ертеңіміз,
Жанымның айтары көп, тұсады ернім...
Суретімді, xатымды өртедіңіз,
Күл болып ұша бердім.

Білем, аппақ емеспін, иланыңыз –
Маxаббатқа жүрегім бөленді аз күн.
Ең жылы сөзіңізді қимадыңыз,
Мен сізге өлең жаздым.

Таразыға салдым да, өлшеп көрдім,
Сезім – Ұлы жаршысы Тәңірінің.
Кеше сізді көрмеуге серт еткенмін,
Кешірдім тағы бүгін.

Кездессек кездесейікші,
Қашанғы қашып жүремін.
Біз жайлы ертегілердің
Соңы жоқ, 
басын білемін...

Көктемді ерте келгейсің,
Есейдік, балалық демен.
Мен дағы он сегізімнің
Отына оранып келем.

Бақыттан басталыпты арман,
Басылсын аңсарым демде.
Хатымды ақша бұлттардан
Жолдаудан шаршадым мен де!

Кездессек кездесейікші,
(Сезімнің күшін ұқты аспан).
Әлемнің қағидаларын
Соңғы рет ысырып тастап...

Кестелі көйлегімменен,
Күнәмнің ішемін де уын,
Өтірік сөйледің демен,
...Түсімде күтемін бүгін.

Кездессек кездесейікші...

Көктем бізді ән етер, жыр етер күз,
Таспасынан тағдырдың, сірә, өтерміз.
Мен де оны ұнатам, ол да мені,
Айырылмас татумыз Түн екеуміз.

Екеуміз де қалаймыз тыныштықты,
Жалғыздықтан іздейміз ырыс-құтты.
Дүниенің асылын аңсамаймыз,
Назарымыз аумаған – күміс күпті.

Әттең, кейде түспеймін тұсауына,
Көзімді ілсем, көңілсіз, құсалы ма?..
Сырласамыз түн ұзақ, сосын қимай,
Қалдырады ақ таңның құшағына.

Бізді естен айырып, өртеген жыр,
Қызғанып жүр, кейде Түн еркелеп жүр.
Мен де оны күтемін есім кетіп,
Ол да маған асығып ерте кеп жүр...

Жүрегіңде лап етті де, басылды от,
Жүрегімде жарқ еттіңіз жасын боп.
Әттең, сүю, ұнатуды айтпай-ақ,
Сізді тіпті сағынуға xақым жоқ.

Жанарыңыз сезім жоғын ұқтырды,
Жанарымда мөлдір-мөлдір шық тұнды.
Өзім тұрмақ, шартарапты шарпыған
Аңғармайсыз ұшқынды.

Аппақ қардан төкпелейді жақұт көк.
Маxаббатқа тағы келдім жасық боп.
Айдыныңа Аққу сыңар, ақ қанат,
Қонайыншы Бақыт боп.

Жүрегіңде лап етті де, басылды от,
Жүрегімде жарқ еттіңіз жасын боп.
Менің жаным ауырады, 
Себебі...
Ең болмаса, сағынуға xақым жоқ...

Келетініңді сезген іш,
Арманым сынды ерке құс.
Өмірімдегі өзгеріс,
Өлеңімдегі төңкеріс!

Көңіліңізге тең құрлық,
Еліткен мені сыр сандық:
Көзіңіздегі мөлдірлік,
Сезімімдегі іңкәрлік.

Естен тандырған ессіздік,
Әлемнен бүкіл тыс қалдық.
Бұрым байлаған көзсіздік,
Бұрын болмаған құштарлық.

...Ертегі бәрі, түк те жоқ,
Ар ғана қалған төгілмей,
Барасың ұзап, нүкте боп,
Мойынымдағы меңімдей.

Қаңтар мініп қаһарға, қары – ашуға,
Жанымызды жүдетті-ау, кеткен күз боп.
Мен ертең жолға шығам, 
Барасың ба
Көктемді іздеп?..

Суығы қарып, сызы тарқамады,
Дегеніне қол созды, айxай, дұшпан.
Мен кейде шаршаймын рас Арқадағы
Алты ай қыстан...

Ызғардың құлы болып қалдық көптен,
Арманымды қанатты теңе құсқа.
Өмірімде өткерген барлық көктем
Неге қысқа?..

Сезімімді тұңғиық теңіз дегем,
Біреулер атайды екен «Жасық қыз» деп.
Мен ертең жолға шығам, 
Мені іздеген
БАҚЫТТЫ іздеп...

Білмейді олар...
Ішімізде не барын екеуміздің,
Аппақ әлем, ақ арман – мекен біздің.
Жанарыңды тайдырып әкеттің де,
Үмітімді үлпектей бекерге үздің.

Білмейді олар...
Мына сәттің сәлден соң бітетінін,
Ұлпадайын сезімнің үп етуін,
Сосын бізге қатысты естеліктер
Жүректің түкпірінде күтетінін.

Білмейді олар...
Естімейді біз бірге салған әнді,
(Ақыл менен парасат қайда қалды?)
Мұның бәрі ұмыт боп қалмайтынын,
Таңба болып түсерін жанға мәңгі.

Білмейді олар...
Қанат берсе, армансыз самғайтын ек,
Қалықтаушы ек ақ ұлпа қардай, түлеп,
Сағат тілі он екі, отшашулар,
Жаңа жылда тілейсің қандай тілек?..

Сен менен шаршадың, мен сенен,
Ең соқыр екеуміз, ең керең.
Бақытты бізге әкеп бергендер
Кішкентай көлемде өлшеген.

Мен сені жазғырдым, сен мені,
Кінәміз кем, бәлкім, тең бе еді?
Бал дәмін ұмытып барамыз,
«Бақыт» деп атаушы ед ел нені?

Кеудемнің ұшырдым құсын ақ,
Жүрмесін дертіңе ұшырап.
Жүзіңе үңілсем, барады 
Жанымның айнасы шытынап.

Сен маған, мен саған бөтенбіз,
Жауратты
Нөсер...
Сыз...
Көшем – күз,
...Кешегі түсімде сен мені,
Мен сені 
Танымайды екенбіз!

Еуропа күнделігінен...

ДУНАЙ

Дунай ағып барады, бұл ағыс – бақ,
Бақытты адам іздейді шырақ ұстап.
Дунай ағып барады, жағасынан
Аппақ желкен кемесін шығарып сап.

Бағынбайды еркіне ескегінің,
Қайығы да өзенге тосты ерінін.
Аймалайды нұрымен ертелі-кеш
Ағысына сүйсінген көктегі күн.

Көз алдымнан ең тәтті сағымды ұрлап,
Венаның өлкесіне жолын бұрмақ.
Дунай ағып барады, ескі досы –
Девиннің қамалына қолын бұлғап.

Ағысын салмаса да кері карта,
Мінезіне сүйсініп, сенім арта,
Бір үйдің кенжесіндей еркелетіп,
Алақанында ұстап тұр Еуропа!

Дунай ағып барады...

Словакия. Братислава.
30.04.2013

О,БАКУ...

О, Баку! 
Теңізіңмен жанымды тербетіп ал,
Сұлулыққа мен құмар, сен де құмар.
Менің саған арнаған осы жырым
Магомаев шырқайтын әнге сыңар! 

О, Баку!
Қажытатын өмірде қағида көп,
Өлеңіме қарашы ар-иба деп.
Ефсане1 боп бас тағы құшағыңа,
Маңдайымнан иіске Сабина2 боп! 

Басыңды бұр, санасаң бізді де адам,
Сезіне алам, сағынып, үздіге алам.
Мұнар-мұнар мұң толы өмірге бұл
Мұнараңнан қарайын «Қыз құлаған». 

О, Баку! 
Теңізіңмен жанымды тербетіп ал,
Сұлулыққа мен құмар, сен де құмар.
Менің саған арнаған осы жырым
Магомаев шырқайтын әнге сыңар!

1 Ефсане – әзербайжандық ақын қыз
2 Сабина – әзербайжандық ақын қыз

Жанымды билейтінін тұр ұқтырып,
Жүректің ессіздігін ел біле ме?
Қателеспеу керегін біліп тұрып,
Адасқым келді неге?

Маxаббаттың мүмкін бе елемеуі?
Кездескенде сырымды білдірмегем.
Құшақтап, егілуім керек еді...
Өтірік күлдім неге?

Уақытты әкелмес жылдар бұрып,
Айтатыным көп еді, іште тынды.
Солай сіз де кеттіңіз мұң қалдырып,
Кешегі күз секілді...

Баку.
01.12.2017

ЕСТЕЛІК

Сәттерден айып емес, белгі қалса,
Төбемізден көшеді көкше бұлттар.
Өткеннің көшесінде енді қанша,
Өшірсең де кетпейтін естелік бар. 

Ұмытқандай боласың бәрін, бәрін,
Санаңды бүгініңе жалға беріп.
Естеліктер лаулайды жалын-жалын,
Басылады жаныңа таңба болып. 

Естелік бар, байқасаң, ескі әуенде,
Билегенде ұстап ең қай қолымды?
Жетелеп әкетеді басқа әлемге,
Ашып қалсам көнетоз альбомымды... 

Мені ғана өпкендей әр жарық нұр,
Жүрегіме жып-жылы түзіп ұя.
Бүгін менің ауламда қар жауып тұр,
Тағы түстің есіме, қызық, иә?!.

Маxаббаттың күйігі және шерлі,
Қалауыңа төселіп, сүймейді жар.
Ақпандағы ең мұңлы, ең әсерлі
Әуеніне Тәңірдің билейді қар. 

Билейді қар, буынсыз, шыр айналып,
Оны көрсе, өзінен түңіледі от,
Қар да көктен еріксіз құлайды анық,
Әйтпесе, жерді сүйген түгі де жоқ. 

Қар құлайды аспаннан бағы жанбай,
Ашынса, аязды ертіп жүз қаруға.
Ғадауат майданында жолы болмай,
Бір күні көк тайғанақ мұз болуға. 

Қар құлайды аспаннан ғайыпты аңсап,
Көктен іздеп сезімді келуі шын.
Ең шынайы жүректі жолықтырса,
Бір күні жаны жылып, еру үшін. 

Маxаббаттың күйігі және шерлі,
Қалауыңа төселіп, сүймейді жар.
Ақпандағы ең мұңлы, ең әсерлі
Әуеніне Тәңірдің билейді қар.

Қар болсам ғой,
Дәл бұлай зерікпес ем.
Айналамды әрлеймін, көрікті етем.
Бар сұрғылтын әлемнің өшірем де,
Жер бетіне тазалық сеуіп кетем.

Мен қар болсам,
Армансыз ұшар едім,
Аппақ етіп бояр ем «түс әлемін».
Жер бетін мекен еткен тіршілікті
Өбер едім армансыз, құшар едім.

Қар болсам ғой,
Бақытты болар едім,
Ең әдемі өрнектер салар едім.
Күллі адамның ішінен іздеп тауып,
Алақаныңа абайсыз қонар едім.

Қар болсам ғой,
Осылай зерікпес ем,
Аспанның ғаламатын көріп, көшем.
Сенің әзиз бейнеңе үңілуге
Терезеңе қонам да, 
еріп кетем...

Сезім сырлы сазымен ашты әлемін,
Шертейікші өмірдің басқа әуенін,
Біз екеуміз өткерген алапат күй
Сол қалпында түспейді тасқа, бегім.

Жазылмайды тариxқа жылағаным,
Жүрек бірақ іздейді бір адамын.
Мен Тәңірден мұңайып күн кешуді
Маңдайыма жазшы деп сұрамадым.

Бақытты аңсап өтеді жердегі адам,
«Бақытсызбын» деген ем, сенбе маған.
Өлеңіммен өзімді ауыртамын,
Өлеңіммен өзімді емдеп алам.

Жүрегіңнің тоң мұзы ерімей ме?
Түспейікші өмірден мезі күйге.
Рояльдағы әуеннің әсемін-ай,
Шақыруға рұқсат мені биге.

Қоятын талабы көп, заңы басым,
Көнесің, қызғыштайын қорығасын.
Бір күні сен де арнаңнан асасың да,
Түрлі түсті өмірден жалығасың.

Гүлдегенсің қауызды жарып шығып,
Онда әлі үлгермедің ғайыпты ұғып.
Жалығасың жалғанның жарығынан,
Аласың жанарыңды тарс жұмып.

Жалығасың ғасырдан кеселі көп,
Артыңнан гу-гулеген өсегі көп.
Сен әсте бақыттысың, егер бірде:
«Мен сүйдім, сүйіктімін!» десе Жүрек.

Ал біздің маңдайда сор бес елі көп,
Жылаған түндерімнің есебі жоқ.
Тәрк етіп бәрін, түнге сіңіп кетем,
«Құса болып кетіпті-ау» деседі көп.
Сосын мәңгі орнайды қараңғылық,
Маңайымда лаулаған өшеді де от...

Бақыт көшті... 
Қайта оралу үшін бе?
Жанарыма тік қарауға жарамай.
Менің бүкіл сырым, мұңым ішімде,
Үндемей-ақ қояйыншы... 
Сол оңай!

Сен де үнсіз қалам десең, құба-құп,
Бүгін тағы мұңды үйіме түнеттім.
Бұл сезімнің жүгін талай уақыт
Көтеруге дәрмені бар жүректің.

Бірақ, бірақ...
жарылады бір күні ол,
Жүрек әлсіз...
О, қашанғы шыдасын!?
Айтатынын талай қалған іркіп ол,
Ең болмаса, көз жасы боп құласын.

Біреу оны көреді жай тамшы етіп,
Шындығында, сезім сонда, шер сонда.
...Мен алысқа кетем бәрін тәрк етіп,
Іздемеші сен сонда!

Жұлдызымен жаққанда аспан үміт,
Кірпігіме қойдыңыз жас тағы іліп.
Сізді қалай сағынып қалғанымды
Айтқым келіп тұрғаны-ай ақтарылып.

Түпсіз, қалың тұманның ішінде де
Сезіміме көлеңке түсірмегем.
Келмейтінін ішіңнен сезіп тұрып,
Қандай қиын жауапсыз күту деген?!

Көңілімнің қамалын көш бұзады,
Артып қойып жүрсіз бе бос кінәні?
Жылатуға немесе жұбатуға
Күз де келіп үлгерді... 
Жоқсыз әлі...

Біз екеуміз бірге болсақ – аспанбыз,
Жанымыздың жұлдызын дөп басқанбыз.
Шын сүйіскен ғашықтарға дәлелміз,
Жырлағанға жарты күндік дастанбыз!

Біз екеуміз бірге жүрсек – теңізбіз,
Аңсадың ба?
Көзіңді іл де, деміңді үз...
Тұңғиыққа батып бара жатады,
Жанарыңа үңілгенде керім қыз.

Біз екеуміз бөлек кетсек – ӨЛЕҢБІЗ,
Мүмкін екі ғаламшармыз, әлембіз!
...Жалғыздықтың ілестім де соңына,
Тағы келдім алдыңызға:
– Сәлем, Күз!

Күйіміз әсер еткен, сірә біздің?
Аспан да ағыл-тегіл жылады, ізгім.
Жанарыңнан төкпеші ызғарыңды,
Жауратқаны жетеді мына күздің...

Сарқылып жігер-күшім, бақ-ырысым,
Тағдырдың ойынынан қажыдым – шын.
Тәрк етуге дайынмын бәрін, бәрін,
Өзегімдегі өлеңді жазу үшін!

Маған білсең түк емес құздан құлау,
Қызғануға келместен қызғандың-ау.
Жанымның өшірме отын, онсыз дағы
Өңменімнен өтеді ызғар мынау.

Сен де анау жапырақтай солып тындың,
Суық тартып барасың...
Соны ұқтырдың.
...Пальтоңды иығыма жапшы, бүгін 
ауырып қаламын-ау,
Тоңып тұрмын...

Оңашада ойларыммен кеңесем,
Сызып көрем тағдырымның сұлбасын.
Білесіз бе? 
Күліп жүред(і) демесең,
Маған осы мұң жақын...

Маxаббат пен бақыт табу – тең әуре,
Оны іздеген жырымды әлем тыңдасын!
О бастан-ақ жалғыз ба едім мен әлде?
Маған осы кім жақын?!

Жолыңызды күтіп талай тамшы іріккем,
Жаныңызға тартпадыңыз сіз жақын.
Жапырағы көз жасымды сан сүрткен
Маған осы күз жақын...

Мен сезімге берілгішпін, ия, рас,
Есесіне жалған күлген емеспін.
Қаламымнан тамса-дағы сия-жас,
Уақытты әкелмейді кері ешкім.

Тағдырымның есебінен жаңылдым,
Ол да алдайды, сыйлайды да бізге үміт.
Ертең тағы жарасына жанымның
тұз себеді күз келіп...

Күз келеді сағынышын жастауға,
Өңінен де, лебінен де есіп мұң.
Бәрін қайта болар ма еді бастауға?
Әттең, біраз кешіктің...

Екеумізге бұйырмайтын бақты ұмыт,
Мен бақытты саған үнсіз тілегем.
Қайтқан құстың қанатына xат қылып,
Жазып бердім бір өлең!

Неткен нәзік, сезімтал тұла бойы,
Жасқа шомып, жастығын жастанды күз.
Сөзімізде тұра алмай уәделі,
Өкпелетіп алдық па аспанды біз?

Жалаң аяқ қара су жалдап өттім,
Көйлегімді аяды ел: бүрмелі, көк.
Жан жылуын ұсынған болмады ешкім.
Жүрегіңнің түкпірі кірледі деп.

Күн шуағы нұрлы еді кеше қандай?
Бұл өмірде бар ма өзі тастанды бақ?!
Менің мұңайғанымды көтере алмай,
Майқұдықта тұр бүгін аспан жылап...

Жанымның жапырағын келем үзіп,
Көктем биыл ертпеді көшіне де.
Есіміңді естісем елегізіп,
Жүрегім атқақтайды осы неге?..

Түн де, мен де ұйқыны ұмытқанбыз,
Бірімізді біріміз күзетерміз.
Жолдарымен тағдырдың жылыстаймыз,
Мүмкін егіз шығармыз күз екеуміз?..

Сағыныш ортақ ұғым еді бізге,
Екеуміз де сүйеміз сары түсті.
Жұлдыздар ілінбейді көзімізге,
Жанартаудан күтеміз жарылысты.

Ақ сезімнің еседі қайдан лебі?
Өмір тағы соғады-ау жарға мені...
Құрбым: «Гүлді сыйлаған сол ма?» – деді,
«Иә», – дедім...
Қайтейін?!
Жалған еді...

Тұрса да күн күлімдеп, таң нұрланып,
Төбемізден төгілген жаңбырда – үміт.
Бақыт іздеп шығатын жолдар – соқпақ,
Сезім жайлы мұңлылау әннің бәрі.

Түсімде көргенімдей күйресе өңім,
Бақытымды тапқандай күй кешемін,
Өмір өзі көрсеткен, қаласаңыз –
Жылап тұрып күлуді үйретемін.

Бәрін ұмыт, ештеңе қалдырмағын,
Жылағаным – әлбетте жазғырғаным.
...Арулардың өзіндей – жаны сұлу, 
Бірақ, әттең, бақытсыз тағдырлары.

Қадірмендім, қиямын сені кімге?
Біздің осы жолымыз неге күрең?!
Өмірімнің ең басты бөлімінде
Менің мұңға айналған өлеңім ең!

Неге жүдеу кейіпің күлгендегі?
Неге солғын бұл әннің қайырмасы?
Ең алғаш қош айтысқан күннен бері
Сен де үнсіз сағынасың, мойындашы...

Жалғыздық сырын шерткем кеше гүлге,
Сен болсаң табыспаққа бекігенсің.
Мен кетсем, бір-ақ рет кетемін де,
Қайтып келе алмаймын, кешірерсің...

Сағынышым оралмас жолыңды өпті,
Көңілдің көкжиегін кестеледім.
Дегеніңе оп-оңай қолың жетті,
Сол болса – көксегенің!

Аласұрған жүрек те қажыды көп,
Жоғалтуға келместі іздедім, ә?!
Шындығында, титімдей жазығы жоқ,
Артпашы күзге кінә!

Кеудесінің жаға алмай керек отын,
Жаурайды жапырақ-жан тоналғасын,
Таңға дейін берер ем өлең оқып,
Анық қой оралмасың...

Сағынышым үдеді... Қоңыр кеш-ті,
Көңілдің көкжиегін кестеледім.
Дегеніңе оп-оңай қолың жетті,
Сол болса – көксегенің!

Жылайыншы, сырымды ақтарғанша,
Айтып қоя беремін, кешірші, әлем!
Оған жеткен жауапсыз xаттар қанша?
Ол туралы жазылды нешінші өлең?

Ұясынан оятам қалай күнді?
Сонда ғана жарықпен теңесеміз.
Менің жаным көтерген талай мұңды,
Нәзік жанды ару ғой демесеңіз!

Алабұртқан көңілдің күйін іркіп,
Жалғыздықтан құтқарды кезінде өлең.
Тағдырымның ерекше сыйы мүмкін –
Сағынышты аяулы сезім дегем.

Тербетеді түндерде тілек-арман,
Қиялыма сіңем де, көзімді ілем.
Қалай сүйетінімді біледі Аллам,
Қалай сағынғанымды өзім білем!



47

***

Аңсаған мезеттерде «ізгім» дегем,
Ызғары ештеңе емес жүзге үрлеген,
Сізді де жанымыздан жырақтатты,
Алмаған несі қалды күздің менен?

Таң да бізге кереғар, жатыр атпай,
Кіпігімнің ілінген жасы қатпай...
Арманымды өтінем, үгітпеңіз,
Табанымда тапталған жапырақтай.

Тағдырым тағы қалай бал ашады,
Маған, мүмкін, жалғыздық жарасады!?
Бақытымды жетелеп әкелердей,
Неге сонша күтемін қарашаны?!

Жүректің рас, күнім, қажығаны,
Сағынбасқа болмасты сағынады.
Көшесінен көңілсіз күрең күздің
Жылу іздеп келеді жаным әлі...

Қайта күткен, қайта аңсаған
Үмітіңді үзді кеп...
Енді қалай айтам саған
Сүйейікші күзді деп?..

Енді қалай сендіремін
Ғажабына әлемнің.
Мені қойшы, көндігермін...
Жайы қалай өлеңнің?..

Отың өшпек...
Ел дүрлікті,
Қайтіп үрлеп, жағамын?!
Көзіңдегі мөлдірлікті
Қайдан іздеп табамын?..

Түннен безіп, таңға үздікті,
Көңіл күпті толқыған,
Жаныңдағы жалғыздықты 
Қалай ғана толтырам?..

Қайта күткен, қайта аңсаған
Үмітіңді үзді кеп...
Енді қалай айтам саған
Сүйейікші күзді деп?..

Біздегі сезім сөніп тынған-ау,
Әйтеуір аман жүргейсің,
Қоштасу үшін жолықтырған-ау,
Өмірді онсыз сүрмейсің...

Маxаббатыңды баяндағансың,
Өтерін бір күн ескермей.
Уақытша ғана аялдағансың,
Тереземдегі кептердей...

«Әлемнің қандай сұлу екенін, 
ғазал екенін біл» дейсің,
Өлеңнің бірақ ғажап екенін,
азап екенін білмейсің!

Жаңылып жолдан, келемін кері,
Бақыттылардың іздері...
Ұмыттырмайды өлеңім сені,
Адастырмайды күз мені!

Енді қандай күтемін кереметті?
Уақыт көшті басымнан, өлең өтті.
Менің мынау қияли әлемімде
Тағдыр жайлы тақырып ең өзекті.

Не айтасың? 
«Бақ қонды, бізге!» деші, 
«Күдеріңді біржола үз!» демеші...
Айтарыңды ішіңде жасырып қал,
Сен үшін күз сөйлесін! 
Үндемеші...

Жылуымен тосады қарашаң қай?
(Көктем кері шегінген таласа алмай),
Қамсыз күн өткеретін кезім бар ма,
Биігімдегі арманым аласармай?!

Қажытты жалған күлкі, 
Жала... Күмән...
Өлең ғана шынайы жаны ашыған...
...Бірімізді біріміз тауып алдық,
(Қандай бақыт?!)
Тобырдың арасынан...

Жүрегімді қозғасам, бүлік табам,
Үзілуге шақ және қанатым бар.
Қазір көзімді ілем де, ұмыт қалам,
Көктемде бірақ мені оятыңдар!

Өзімді өзім жанимын, кектенемін,
Іздесең де еркіңде, іздемесең.
Онсыз дағы бұрыннан өкпелі едім –
Алынбаған алынсын күзден есем.

Жаным ұйып раxатқа, тояттасын,
Бәлкім сонда басқадан биік бағым,
Мен бәрінен шаршадым, оятпашы!
Ұйықтағым келіп тұр...
Ұйықтағым...

Ұмытылып қалады сезім, демек,
Жанымды бірақ неге қамайды мұң?!
Сенің бөлек мақсатың, менің бөлек,
Өмір сүріп келгенбіз қалай бұрын?!

Күз менің өзім сынды қалың ойлы ең,
Күтпегем, сірә, осылай құс қанатын.
Бұдан былай дос болам жарық аймен,
Түнектен сәулесімен құтқаратын.

Бақытсыз әлеміме көшірді ой көп,
Еріксіз күлдіреді тағар кінәң.
Кетеріңде жарықты өшірмей кет,
...Қараңғыдан қорқамын, қараңғыдан!

Үнсіз қалмаңыз...
Сөйлеңіз...
Онсыз да үнсіз қала бұл.
Үйлеседі ме айтыңыз:
Сіздің қап-қара жейдеңіз,
Менің қып-қызыл далабым. 

Сүйген жүректер қауышып,
Тамырларымыз тулады.
Қайталап айта беріңіз:
Мені есіңізден ауысып,
Сағынғаныңыз туралы. 

Сезімді қайтем, жеңіп тұр,
Өзгермек емес сірә түк,
Үстіне қырдың келіп тұр,
Уытын шашып уақыт.

Қоштасар сағат таяды,
Кездескен едік бекер біз.
Заңдылық, тағы баяғы,
Біз бейтаныспыз, бөтенбіз. 

Қимадық, бірақ xош дестік,
Орындалмаған тілегім.
...Мен ұмытамын деп шештім,
Сен не айтасың, Жүрегім?! 

Терезеңнен қарашы, 
Келіп тұрмын, 
Келмеймін деп кетіп ем, келіп тындым. 
Сенің күлім көзіңді көру үшін, 
Өркөкіректігімді жеңіп тұрмын.  

Терезеңнен қара...
Жоқ, далаға шық, 
Келіп тұрмын, сәл толқып, сәл адасып.
(Мұңымды айтып, кезегін сұрап алғам –
Ұлпа қар да қырқадан барады асып).  

Далаға шық, жанымды нұрландырып, 
Біз қазір кездесеміз, артымызға
Ай қалдырып, жоқ, неше жыл қалдырып, 
Далаға шық, cені бір көрмек үшін 
Мынау алып қаладан тауып алдым, 
Жүрегіңнің соғысын тыңдап жүріп.  

Далаға шық, 
Жасымды төгіп тұрмын, 
Сені көріп кетпесем, «сөніп» тындым. 
Маусымдардың тәрк етіп қағидасын, 
Желтоқсанда жаңбыр боп келіп тұрмын!
Терезеңнен қарашы...

Қарашаның көзінен жас іркіп ап,
Сап-сары жапырақты билетіңіз.
Сізді де мазалай ма осы сұрақ:
«Бірге түскен жоқ неге суретіміз?»

Назымызды айтамыз бөтен күзге?
Өзі өлшеп береді сыйын ғалам. 
Бірге болмақ түгілі, көкем, бізге
Суретке бірге түсу бұйырмаған...

ЕРТІС

Ертіс, сенің бейнең неткен әсем-ді!?
(Жағаңа кеп талай сұлу шаш өрді).
Сырлас құрбың болады деп ең адал,
Саған мені ұлың ертіп әкелді.

Төбеңдегі періштеңдей әр құсың,
Ұмыттырдың дүниенің тар тұсын.
Жат өлкеге төселе алмай жүргенде,
Жұтып алдың жанарымның тамшысын.

Шығысымның шырайысың, көркісің.
Ораламын, саған берген серт үшін!
Орталықтан мұңымды алып келгенше,
Қош болып тұр, Ертісім!

Көңілімде саған деген сағыныш,
Есігімде – құлып тұр.
(Ол да менің жай-күйімді ұғып тұр).
Сағынышым, арманыма алып ұш,
Яки, мүлде ұмыттыр!

Жанарымда сені іздеген тамшылар
Сырғиын деп дайын тұр.
Назарыңнан қалмасыншы жайым құр.
Мені жалғыз жұбататын сол шығар,
Тербетіліп қайың тұр.

Жүрегімде саған деген ақ сезім,
Өзіңді ойлап санам мас.
Есігімде – алып құлып ақ алмас.
Келем десең, кілтін іздеп тапшы өзің,
Қойшы бәрін!
Телефонға хабарлас!

БАЛАЛЫҚ

Мама, менің балалығым қайда осы?
Қашан одан айырылып қалғанмын?..
Өмір деген – надандардың бәйгесі,
Арбауына алдандым. 

Мама, менің балалығым қайда жүр?
Тауып алған тәрізді ғой басқа жан.
Оны маған ертіп келші дәл қазір,
Неге мені тастаған?!

Ұйықтасам бесік жыры тербейтін,
Аймалайтын сәбиімде ару күн.
Мама, менің үлкен болғым келмейді,
Балалыққа зәрумін. 

Мама, менің балалығым – Күн-Айым,
Онда бүкіл жан баласы – әдемі!
Ол бар кезде сезімдер де шынайы,
Жүректер де пәк еді. 

Мама, неге балалықтан қашқанмын?
Балалықтан, сірә, жәбір көрдім бе?
Ханшайымы мен едім ғой аспанның,
Және бүкіл жердің де! 

Мама, мені балалыққа алып бар – 
Бәлкім, біраз кездесуге кешігер.
Бәлкім, біраз ашуланар, айыптар,
Содан кейін кешірер...

МӨЛДІР – МОНА1

 
(Студенттік шақтағы құрбым – 

Мөлдір Исатаеваның руxына) 

Жел емес, күйік ескен бұл,
Мұң алып келді көктем кіл.
Кезегін күтіп тұр тағы
Көзімдегі шық мөп-мөлдір... 

Баспалдақ неткен биік-ақ,
Көз алдымдағы күй ұнап:
Мөлдір қыз кетіп барады,
Алқызыл көйлек киіп ап... 

Алқызыл еді аспаның,
Қастарың қара, шаштарың...
Ақ шағаланың кіршіксіз
Ақ қанатынан аппағым. 

Еркіме салшы қылбұрау,
Жоқтау ма сонда – бұл жылау?
Өзінің сөнетініне
Сене алмай кеткен құрбым-ау!

Жел емес, күйік ескен бұл.
Мұң алып келді көктем кіл,
Кезегін күтіп тұр тағы
Көзімдегі шық мөп-мөлдір.
Еx, Мөлдір...

1 МОНА – Мөлдірге студенттік кезде құрбыларының қойған аты

Күлімдеші дейсің бе, күлімдедім
Менен қашып барады Мұңым менің. 
Алаңдама, алтыным, маған бола,
Көңіл күйім керемет бүгін менің! 

Мұңым басқа мұңлықпен қайтып кетті.
Біргеміз деп ант еткен, тайқып кетті,
«Әзірге бақытыңмен бір бола бер,
Кейін қайтып келем» деп айтып кетті.  

Менің мүлде өзгеше қазір әнім,
Сені көріп  жайқалдым, жадырадым,
Күлімдеп жүрейікші, белгілі ғой 
Бір күні Мұңымды аңсап, сағынарым.

Күлімдеші дейсің бе, күлімдедім.
Менен қашып барады Мұңым менің. 
Алаңдама, алтыным, маған бола, 
Көңіл күйім керемет бүгін менің!

Кеше сені көргелі көңілсізбін,
Сұр бояумен көңілдің төрін сыздым.
Жауhарынан айырылып, жалаң қалған,
Өз кейпіме баладым реңін күздің. 

Кеше сені көргелі сырқаттандым,
Мына мендей, жаным-ау, сыр сақтар кім?!
Біз екеуміз сүйетін ғазал әнді
Ешкім жоқта бөлмеде шырқап та алдым. 

Кеше сені көргелі біртүрлімін,
Атыңды атаймын деп жұлқынды үнім.
Құшағына қапсырып, тұншықтырған,
Ашуға асықпады түн түндігін. 

Кеше сені көргелі қиялимын,
Біздер жайлы ертекке қиял үйдім.
Қағазға сағыныштан кілем төсеп,
Қаламыма сезімнен сия құйдым. 

Кеше сені көргелі...
Ертегілер әлемін мекен етем,
Мына өмір ме?
Бұл өмір бекер екен.
Ғұмыр бойы жыр жазып өтуіме
Сені бір рет көргенім жетеді екен.

СЫРҒА

Сені көрдім,
Көрдім де күйіп кеттім,
Аласармай, өзімді биіктеттім.
Мына әлемде ешкімді аңғармайтын,
Жанарымның ішіне сыйып кеттің. 

Сені көрдім,
Көрдім де жанып кеттім,
Кінәламас осынау ғаріпті ешкім.
Көргенімде бөленіп ғажайыпқа,
Көз алдымнан кетіп ең, тамұқ кештім. 

Сені көрдім,
Ұмыттым өткенімді,
Сосын сені өтірік жек көруді.
Сағыныппын иісін әтіріңнің,
Және... 
Және, әрине, тәтті ерінді. 

Сені көрдім,
Жайдарлы жүрсің әлі,
Кеудемде бөлек сезім тұншығады.
Жүрегім «Құшағына енші» деп ед(і),
Ақылым «Кеттік, – деді, – құрсын әрі!» 

P.S.
Көлігіңде қалыпты, іздеп көрші,
Менің алтын сырғамның бір сыңары...

МАЙҚҰДЫҚҚА БАРМАЙМЫН...

Бұл менің өзің жайлы соңғы жырым,
Күлімдей де алмадым жөнді бүгін.
Өзгенің қолын ұстап сен жүргенде,
Бос қиялдап жүр екем, болды, күнім.

Санамда ертегі әлем сән құрады,
Пендеге қиялдау тән, жөнді бәрі.
Көзім шалып өзіңді қалар ма деп,
Майқұдыққа бармаймын ендігәрі! 

Мына кеш қайдағыны салды есіме,
Жүрегімнің үңілем әр бетіне.
Сен жолығып қалар деп, Мейрамбектің1*
Енді билет алмаймын ән кешіне. 

Сүйе алмасаң, тағамын несіне мін?
Ынтық етті әйтеуір осы реңің.
Экранда күлімдеп суретің тұр,
Кешір, күнім, оны да өшіремін. 

Бүгін неше хат жаздым, сана бәрін,
Сана да, ұмыт мені, жоғаламын.
Енді саған жасырын нөмірменен
Қоңырау шалуымды доғарамын. 

1	 *Мейрамбек – әнші Мейрамбек Бесбаев

Ақылыммен арбасқан сәтті-ау мына,
Жүрегімде дәрмен жоқ, мөлтек жігер.
Саған жазған жырларым сақтаулы ма?
Бәрін қайта оқы да, өртеп жібер. 

Несін созып жалғаймын күнге күнді?
Түсіме енбе! 
Жасай бер білгеніңді.
Аңқауым-ау, сен осы сеземісің
Бір ақынды жылатып жүргеніңді?! 

Гүлің ем, қойып кеткен сен мұңайтып,
Уақыт біздік сезімді жеңді қайтып.
Қош, күнім, тоғандарда күтпе мені,
Майқұдыққа бармаймын енді қайтып. 

P.S.
Аялдама. 
Санамда сынық кескін.
Өз сөзімді өзіме күдікті еттім.
Байқамай Майқұдыққа апаратын –
40-ыншы автобусқа мініп кеттім.

ӨКПЕЛЕМЕШІ...

Өткеннің бүгінгі күннен шеткері елесі,
Өткердім...
бұл шақтың анық көктем емесі,
Өпкенмін өзгені, өзің алыс кеткенде,
Өтінем, өкпелемеші... 

Жанарды қызғанышымның бұлаған жасы,
Жарамды емдеудің соңы күнәға ұласып, 
Жаманды кетіппін серік қылып өзіме,
Жалынам, кінәламашы...

Жүдеттің, күлер жанымның құйын даласы,
Тірекшім, жігер, еркімді жиі ұрлағасың.
Күрестім, біреу әкетіп, бұйырмағансың,
Бұ кештің көңілсіз күйін қарашы...

Ештеңе демейікші,
Ешкімнің керегі жоқ.
Қай жанның мерейісің?
«Неліктен?»,
– Себебі жоқ.  

Ештеңе айтпайықшы,
Жанарың айтсын бәрін.
Үйге ме?
Қайтпайықшы,
Басқалар қайтсын, жаным. 

Қолымнан ұстамашы,
Не қажет саған менен?
Арманым ұшты адасып,
Ақ құсың болам деген. 

Ешкімге ұқсатпашы,
Гүлің де ем, солып тыңдым.
Жай ғана құшақташы,
Дірілдеп тоңып тұрмын. 

Мен қазір алыстаймын,
Ешқашан «кел» демеші.
Сүюден жалықпаймын,

Ал, сен ше?
«Мен де!» деші! 

Бірге айтам күзбен әнді,
Өмірден сыйымды алам.
Түсінші, бізге мәңгі 
Бір болу бұйырмаған...

Сен – арманыңа создың қол ұшын,
Мен – келуін күттім әр күздің.
Сен – бақыттысың сол үшін!
Мен – сол себепті жалғызбын!

Кім... шарабын ішті азаптың?
Ммм... Тәттісін қара бұл удың.
Сен – күлгенде сондаааай ғажапсың,
Мен – мұңайсам ғана сұлумын! 

Эx! Өзгермек емес, сірә, түк!
Көп... бағымды шарлап іздегем,
Сен – аялда біраз, Уақыт!
Мен – қоштасайыншы күзбенен!

Жан! От болып лаулау – борышың,
Ал, мен келуін күтем әр күздің...
Сен – бақыттысың сол үшін!
Мен – сол себепті жалғызбын!



69

***

Маған қатты ұнайды, нанасың ба?
Өзгермес болмысыммен бос егесу.
Түзу жолдан жаңылып, адасуға
Болмайтынын білсем де – қателесу. 

«Сүймеймін» дегеніме сенбе мүлде,
Ұнайды айтқанымнан ұдай(ы) тану.
Қабағыңды қатулы көргенімде –
Құлай салу немесе жылай салу. 

Жанарыңа тұп-тұнық үңілгенде,
«Менімен жолыққансың бекер» дегем.
Маған қатты ұнайды, түңілгенде – 
Сен шалған қоңырауды көтермеген. 

Жанымды сүйресем де күресінге,
Шынымды керек еді бір айтуым:
Маған өте ұнайды, білесің бе?
Саған осы қалпыммен ұнайтыным.

Мен қалып, сен өзгелік қол ұстадың,
Жалғыздық болып сорым, болып бағым.
Өткеннің бәрін-бәрін енді ғана
Ұмыта бастағанда жолыққаның,
Қалай, жаным? 

Бақыттың келбеті – нұр, көзі – дастан,
Ерекше сұлу екен әзір аспан.
Кенеттен кезікпесең, көрген күнім –
Өзінің бейнесінен өзі қашқан,
Шарайнамын. 

Жанымды уатамын жырға малып,
Қайтейін сөзге еріп, сынға налып.
Сен қазір алыстайсың, сосын тағы
Торына түсіреді шырмап алып,
қалай да мұң...

Жүрек қой –
Соңына дейін бәрінің күдер үзбейтін,
Көтере алмай жанымның айқайын денем.
Хат жазып тағы отырмын... Жіберілмейтін...
Тек ессіз сағынғанымды айтайын деп ем. 

Айтайын дегем...
Жұтқаным күйік екенін,
Есіме тағы салды оны қараша бүгін.
Төменде деген қыраттың биік екенін,
Төбемнен төнген аспанның аласалығын. 

Бақытты бастан шынайы кешкен елемес,
«Маxаббат» деген мұңлықты ән қылып келем.
Айтайын дегем, бұл Өмір – ештеңе де емес,
Келесі ғұмыр екенін – Мәңгілік деген. 

Кім айтқан көркем сезімнің ертеңі барын?
Кім үшін енді артамын ғажапқа сенім?
Дөңгелек жерді санамда төңкеріп алып,
Әйтпесе бұлай есімнен адаспас едім.
Жүрек қой...

Көз алдыңда күл боп асқақ арман,
Төгіледі көктің жасы көп.
Өмірді енді сүре бастағанда,
Жақыныңды жоғалту – қасірет! 

Жалған мүмкін, бәрі ғаламындағы,
Жер де оған түк емес – жай «ұршық».
Жаратқанның ойын алаңындағы,
Адамдардың бәрі – ойыншық! 

Естеліктер ұмыт болып, жырақтайды,
Бақыттың орта жолда көші қап,
Жылатады...
Әттең, жұбатпайды,
Қолыңдағы бір уыс топырақ!

АУЫЛҒА ХАТ

Туған жер – алтын уық, босағалы,
Ауылым сағынышпен тоса ма әлі?
Қалай екен, алаңсыз жатыр ма екен
Мен қырында ойнаған Қосағалы?! 

Кеш батса жарық төккен, ай төсеп нұр.
Түндегі тыныштықпен сәйкес ек бір.
Ол да ләззат – иісі жұпар аңқып,
Көктемде бүр жаратын бәйшешек гүл. 

Перзентің кеудесін нық көтеріп мәз,
Тым болмаса, еңбегін өтедік пе аз?
Шәкіртінен бір xабар келмеген соң,
Өкпелі ме, наз айтып Зекен ұстаз? 

Алыста аңсар болып қалған көшім,
Өмірді қатыгез һәм жалған дерсің.
«Көршінің қызы» деп ән салмай ма енді
Аққөңіл, ашық жарқын Алдан досым?* 

Балалықтың сәт қана бала дәмі,
Алтыннан да салмақты, бағалы әрі.
Менің өлең-жанымның бір пернесі –
Ауылымның қаракөз әр адамы. 

Алдыңа бас иіп, қол бере келдім.
Нұрына шомылдырып, бөлеген кім?
Туған жер, өзің кесіп тұсауымды,
Соқпағына салған ең қара өлеңнің. 

Жүрегімді еркім жоқ басқаруға,
Саған өлең арнаймын қас қағымда.
Менің жырым сағыныш құсы болып
Қалықтап жүр Ақтаудың аспанында. 

ЖАЛҒЫЗ БӨКЕН

Көңілге көлеңке сап, құрсаған күз,
Жанымызды жасырып, тұмшалармыз.
Адамзаттың жүрсем де арасында,
Апыр-ай, болар ма едім мұнша жалғыз?! 

Ана, сенің төрт бөліп түн шағыңды,
Қалай мекен еткенмін құрсағыңды?!
Неге менің жүрегім соншама әлсіз,
Неге менің жанарым мұнша мұңлы?! 

Дүниенің дөңгелек Хақ көсемі,
Жұмақ дейді – Алланың пәк мекені.
Өз жұмағын тұяғы талғанша іздеп,
Арып-ашқан мен – Хақтың ақбөкені. 

Қай жағынан қарасаң кескіні көп,
Мейірімге толатын бес күні жоқ,
Адамдардан баз кешіп кеткен менмін,
Өзінен өзге өзіне Ешкімі жоқ.

Жүрегімнің мекенін арға іздетем,
Айнадағы мен бе екен? 
Айғыз ба екен?
Арқаның сары белінде адасып жүр 
Жалғыз бөкен...

Тағдырым тосады нендей сын?
Сыр толы, мұң толы күйсандық.
Көзіңнен нұр шашып келгейсің,
Көктемнің иісі аңқып...

Мұз еді жаныңның жартысы,
Шуақ боп төгілем, еріп көр.
Келерде көктемнің жаршысы –
Бәйшешек теріп кел...

Маxаббат бекеті... Хабарла!
Жолыңа жүрегім төседім.
Сен келсең, шарфымды тағам да,
Көктем боп кетемін...

Мұң неткен тәтті еді? Шекер ме?
Сағынған қыз көрдім айнадан.
Сен келсең, жоғалып кетем де,
Өлеңге айналам...

Бір суық болады бойыңда,
Ыстық шәй жылыта алмайтын.
Бір сезім болады, 
Мойында – 
Оп-оңай ұмыта салмайтын.

Бір көңіл болады суынған,
Ал жасың көзіңде ып-ыстық.
Өкініштің кермек уын да
Ешкімге көрсетпей жұтыстық.

Бір әлем күтіп тұр, түнектен 
кеткенде...
Құстар ән арнайтын.
Бір сызат түсіпті жүрекке,
Көктем де құтқара алмайтын!

Бізде, жаным, бәрі де бар...
Сезім жоқ,
Болса, неге лауламайды көзіңде от?!
Болса, неге сағынбаймыз үздігіп,
Алыс кетсем, іздемейсің өзің боп?!

Біз өткерген мезгілдер бар...
Көктем жоқ...
Жанымменен қарашаны өпкем көп.
Екі бірдей ақымақты ұға алмай,
Жаңбырымен жанар жасын төккен көк.

Бізде, жаным, бәрі де бар...
Жоқ бақыт...
Маxаббат жоқ, одан өзге қоспа түк.
Жүрек құрғыр атқақтайды, мұрсат ет,
Қояйыншы тоқтатып!

Белгісіз барың, дерегің,
Көктемім, гүл боп бүршік ат.
Қашанғы мұңға еремін,
Маған да бір сәт күлші, бақ.

Сұрайды неге себебін?
Көзімнен біреу көрсе нұр.
Қашанғы жылай беремін,
Жасымды сүртіп берші, өмір.

Сынған айнадай шашылам,
Жоғалтып есті, теңселем.
Ендігі қанша жасырам,
Сырымды айтып берші, өлең!

Жарықпен бірге тең өшем,
Қашанғы тұрсын, шам сөнер.
Жынданып кетсін демесең,
Құтқарып өзің алшы, өнер!

Сен де үнсіз күтіп жүрсің көктемді,
Асықпайды ол, былтыр да өстіп кеш келді.
Өткеніңнің ең бақытты сәтінен
Өкінішті қалмайтыны еш белгі...

Маxаббатты жұрт болмаған десіп жүр,
Ақ сезімге тең келмейді еш үлбір.
Асқақ-асқақ арманымыз аспанда
Бұйра-бұйра бұлтпен бірге көшіп жүр.

Түнім менің тоңдырады, тонайды,
Таңың сенің шуақты һәм арайлы.
Мұңым болса мынау аппақ әлемге
Жанарымнан жасырынып қарайды.

Жанымызға бүгіп келген сыр неткен?
Мен де сенен дәмелі едім, білмеп пе ең?
Ең жауапсыз сезімдерге жаны ашып,
Қар астында тыныстайды гүл-көктем!

Р.S. Бір ғажапты күтеміз-ау көктемнен,
Асықпайды ол, былтыр да өстіп кеш келген...

Қайда күндер кешегі жанарымыз ұғысқан,
Еркелетсең қайтеді?
Мен туралы әнге сап, гитараңды ап бұрыштан,
Шерте кетсең қайтеді?
Жаурап қалған жанымды, үлгермеген жылы ұстап,
Өртеп өтсең қайтеді?
Арманыңның төріне – күнде ататын күліп таң
Ерте кетсең қайтеді?

Есігіңнен кенеттен көйлегіммен алқызыл
Кіріп келсем қайтеді?
Шаштарымнан сағына, көрмегендей жарты жыл,
Иіскесең қайтеді?
Бақытымды басыма енді сұрамастай ғып,
Үйіп берсең қайтеді?
Солай менің алдымда мүлде құламастай боп,
Биіктесең қайтеді? 

...Ғашықтар жүр көшеде бақтан басы айналып,
Қызығы алда,
Алайда...
Гитараңның шегінде жүрегім тұр байланып,
Үзіп алма,
Жарай ма?..

Ғұмырым мағынасыз деген едің,
Менің де күйім солай ауыспақ па?
Әкетем десе біреу, көнер едім,
Ғарыш жаққа...

Жайымды естіп күздей құрбым күпті,
Алақанымды ұста да, бал аша ғой.
Көшеден көрдім тағы бір мұңлықты –
Қараша ғой...

Оның да жанары нұр, жаны ізгі-тін,
Кешікті келерінен көктемі көп.
Ей, өмір, ағынды өзен тәріздісің,
Өткелі жоқ.

Көз жасынан толғандай Есіл-өзен,
Адамзаттың бар сырын біледі екен.
...Ішімде жылаған кім осы десем –
Жүрек екен...

Әдемісін қараңыз осы әлемнің,
Мен бақыттың соңынан қашан ердім?
Жанымның кірлегенін аршып алып,
Аппақ қармен өмірге қоса келдім.

Жолымдағы тұманды ғайып қылған,
Арманыммен қайтадан қауыштырған.
Кім біледі, сен шығар аппақ ұлпа,
Қарға айналып төбемде жауып тұрған?!

Ақыл-есті басқарып жанар әлгі...
Күз де жанды жапырақ тонап алды.
Көптен бері жатсынып кеткен еді,
Құшағын жайды әйтеуір Қарағанды.

Көңіл түнек, кешетін xал да мүшкіл,
Жүрген едік барыңа алданып құр,
...Сен тұратын қалада жаңбыр дейді,
Мен тұратын қалада қар жауып тұр.

Санам мен күй кешеді кештер егес,
Торымды кетем қашан бұзып осы?
Кешігіп келетінің ештеңе емес,
Кешіре беретінім қызық осы...

Көңілім саған еріп үйден шықты,
Бүгін де таусыламын, ысып денем.
Көзімнің қызарғаны үйреншікті,
Өзіңді танығалы күтіп келем!

Қойшы бәрін, не табам тергеймін деп?
Әр сөзде мағынасыз мағына бар.
«Жалынып сұрасаң да, келмеймін!» деп,
Сағынып қалатыным тағы да бар.

Бір басыма жетеді, сірә, қайғым,
Маңдайыма бұйырған еншіні алам.
Жақұтқа орашы деп сұрамаймын,
Жай ғана «бақыт» әкеп берші маған.

Орындалмас арман екен о дағы,
Бір ғұмырдың бұйырмасын білемін.
Оны ойласам, неге жиі соғады?
Сосын неге ауырады жүрегім?

Неге бір күй тербетеді жанымды?
Өз ырқына салмап еді бұлай мұң.
Ұмыта қап мына өмірде барымды,
Оңашада неге егіліп жылаймын?

Көрінеді бәрі түзу шаршыдай,
Маxаббатты аңсап жүрміз біз ұлы.
Кірпігіме іркіп қалған тамшыдай
Дүниенің сарқылады-ау қызығы...

Мұңаймайтын жанды көрсең – сол шебер!
Әттең, мұңға тәуелдіміз...
Бар әлем.
...Көздің жасы тасқа айналаған болса егер –
Күнде өзіме моншақ тізіп алар ем!

Мазалайсың мұнда да енді несін?
Тағдырыңның тартуы, көндігесің,
Жанарыңның жасыны оттай қарып,
Бүгін тағы түсіме сен кіресің...

Қиялымда қапсырып құшақтайсың,
Көңілімнің төріне үш аттайсың,
Солай бәрі тамаша басталады,
Сосын...
Сосын пышақсыз пышақтайсың.

Дауысым естілді ме еңіреген?
Бәрі де саған оңай көріне ме?
Өңімде ертіп жүргенің жетпейтіндей,
Түсіме ертіп келесің оны неге?

Саған барар соқпақтың жолы күрең,
Көрмегенім жақсы еді, соны білем,
Қолдарынан нәп-нәзік ұстайсың да,
Ұмтыласың сүймекке ерінінен...
...Атады да тәңірдің шекер-таңы,
Оянып кетем тағы.
Уфф!

Ертегі еткен елсізді.
Сезім неткен ізгі еді?
Ұнатамын мен сізді,
Ұнатасыз сіз мені.

Кәрі қайың күз-көңіл,
Жапырағын ерте үзді.
Сағынасыз сіз мені,
Сағынамын мен сізді.

Кейіпінде – көгершін,
Қонар ма айым, енді бақ?
...Кездесуге келерсіз,
Келе алмаймын мен бірақ...

Кірбіңін көре қалсам қабағыңның,
Жұбатқым кеп тұрады, дара құрбым.
Лебімен аялайын алақанның,
Жарығын аямайын жанарымның.

Үміт еткен үзсең де күдерімді,
Жек көре алмайды екем біреуіңді.
Онсыз да жеріп жүрген мына өмірден –
Ауыртып алмаңдаршы жүрегімді.

Бұл қала да біреулерге жұмақ-ау,
Менің де енді бағым мұнда байланды.
Сені іздемеу, сен туралы сұрамау – 
Әдетіме айналды...  

Сен ше?
Бір сәт ойланады ма екенсің?
Шамаң келсе, жазғырып көр, кейіп көр.
...Өміріме әлдеқайда бөтенсің,
Өлеңіме кейіпкер...  

Сол біледі үздігетін кезімді...
Сол куәгер – сәттеріме ауыр әр.
Жоғалтып ап, іздеп жүрсең өзіңді,
Өлеңімнен тауып ал!

Кетемін дейсің бе? Жолың ақ!
Шығарып салайын...
Жүгіңді қолыма ап, 
Бір күні осылай боларын білгенмін, 
Ақынға соры – бақ!

Шығарып салайын...
Түнермен.
Ақ, адал Махаббат? 
Ол-дағы сірә өлген. 
Теңіз де өзінің жағалауындағы 
Кемесін жіберген!

Өзгені сүйдің бе? Қысылман. 
«Қоштасу»...
Осы сәт тыңдауға ұтымды ән. 
Мен түгіл, қара жер құстарын күз түссе –
Алысқа ұшырған!

Шығарып салайын... 
Қош, ақ таң!
Көз жасым жаңбырмен жарысып қоса аққан!
Мен түгіл, теміржол бекеті рельспен –
Пойыздын босатқан!

Жалғыздың жалғызбен жолы – бір.
Сағынып, бәлкім, қайтадан оралғың келеді, 
Құшағың толы гүл...
Мен болсам, алдыңнан күлімдеп шығам да, 
Өзіңді қапсырып 
құшамын... 
Соны біл!

Жыраққа алып кетсін сенен мейлі,
Қызғаныш? Қалған бәрі...
Біздің аппақ сезіммен теңелмейді
Ештеңе жалғандағы!

Сен үшін жауқазынның бүрі болғам, 
Қалғаны өздеріне.
Мәңгілік иесі боп кіріп алғам 
Кінәсіз көздеріңе!

Біздегі махаббатқа алыс – құрбан,
Куәгер – емен күзгі. 
Сені Алтайдан алып кеп, табыстырған
Құдіретті өлең бізді!

Есепсіз қиындықтар... сол да мұң ба?
Жықпасын көңіліңді ол!
Өмірдің қилы- қилы жолдарында
Жұптасып, серігім бол!
Жаным!

Жылай беріп қайтейін, қойшы бәрін, 
Тасасында қалып ем қай кінәнің?
Ойға шому, болмаса мұңға бату – 
Осы күні боп алған бойтұмарым.

(Көшенің де шамдары сөнеді ақыр),
Адастым ба?
Кім тегін береді ақыл?
Саусағымнан нәп-нәзік қысып ұстап, 
Өмір қайда жетелеп келе жатыр?

Жетер енді!
...ырқыңа көніп келем, 
Мен тордағы құстаймын, ерікті емен. 
Өзін іздеп адасқан бір ақынның
Өзегінде өртеніп өліпті Өлең.

Бүгін тағы талпынып көрмек едім. 
Арманымды арқама өңгеремін. 
Өтінемін...
Жетпеген биігім бар – 
Қанатымды қайыра көрме менің!

Жүрмісің, күнім, ұмытып бәрін кеткен боп, 
Дауыл – күй әлі кеудемді кезіп өткен жоқ. 
Өкпемнің бәрін өңгеріп алдым өзіме...
Көктем дейсің бе?
Қарағандыда көктем жоқ!

Жанардың ішінде ұшқын бар, 
Күрсіндім...Қамықтым... Түсіндім. 
Соңғы рет...
Елжіреп...
Құштым да, 
Кеудемдегі құсымды ұшырдым.

Біздің жолымыз – жарылыс, 
Біздің жолымыз – талпыныс!
Жанарымызда – сағыныш, 
Жүрегімізде – толқыныс!

Біздегі әлем – «ақ сарай»,
Біздегі әлем ғажайып!
Өмірімізде – сәт талай, 
Өлеңімізде – аз айып!

Жанарымызда – қимастық, 
Сезімнің асқақ жеңісі!
Жүзігімізде – сыйластық, 
Жүрегімізде – келісім!

Біздің жолымыз суық тым, 
Тағы түн төнді аспаннан.
...Жалғанның мұңын ұмыттым, 
Рауандап таңым атқанда!

ОҚЫРМАН ҚЫЗ

Оқырман қыз,
Сен де, мен де ұғынсаң – асылданбыз.
Дүние іздеп былғанған бұл жалғанда
Екеумізге Өлең ғой – жақын жалғыз! 

Оқырман қыз, 
От болып лап еткенбіз, басылғанбыз.
Көре білген жанарға – ең сұлумыз,
Сезе білген жүрекке – бас ұрғанбыз! 

Оқырман қыз,
Өлеңге сыр шерткенбіз, ашылғанбыз.
Сары ғалам, сағыныш – мекеніміз,
Келсе екен деп тілейміз тосыннан күз. 

Оқырман қыз,
Бізді ұғатын жан таппай жосылғанбыз.
Шумақ-шумақ арнаның ағысымен
Өлең деген өзенге қосылғанбыз. 

Оқырман қыз,
Сен де, мен де ұғынсаң – асылданбыз.
Дүние іздеп былғанған бұл жалғанда
Екеумізге Өлең ғой – жақын жалғыз!
Ақын – жалғыз...

БЕКЕТТЕ

Сіз – өтірік көрмеген боласыз,
Теміржолдың арғы бетінде.
Ақ шарфыңызды жөндеген боласыз,
Асыға түскендей кетуге.

Мен – өшігіп көлденең барамын,
Көзіңізді еріксіз бұруға.
Көріп-ақ тұрып, көрмеген жанарың
Кірпіктеріңді айқастыруда.

Сіз – күлімдесеңіз жаз реңіңізбен,
«Әдемім » дегендей жанарың.
Қара пальтодан ақ жүрегіңіздің
Әлемін көргендей боламын.

Мен – жүзіңнен салқындық аңғардым,
Күрсініп тұрғандай күз кеудең.
Бұл әлемдегі әр түрлі жолдардың
Біреуі бұйырмай біздерге...

Біз – сезімді алдаған боламыз,
Біз түгіл тағдыр да бойы ызғар.
Сезімді алдай алмаған, қараңыз:
Билетіміз бір пойызға.

Күз... Жанымды бара ма тоңдырып?
Көк тұман, бұлыңғыр алдымыз.
Сіз – көзіме қадала сол күні,
Пойызға мінбей қалдыңыз...

КҮЗ ЖЫЛАП ТҰР...

Талай мәрте сенделткен бізді бақ бұл,
Бұл бақтан маған талай үздің ақ гүл.
Біздер жүріп өтетін бақ үстінде
Күз жылап тұр...

Тәтті сезім, қалған мұң неше түнде,
Көздің жасы таңдардың есесінде,
Бізбен бірге алысқа қанат қаққан,
Күз жылап тұр арманның бекетінде.

Күз жылап тұр әлемнің келбетінде,
Күз жылап тұр, кемел мұң жер бетінде.
Жабырқаған жанымды менің мынау
Күздің аппақ қайыңы тербетуде.

Күздің өкпе, реніш бар түр-өңінде,
Қара бұлтын үйіріп, түнеруде.
Күз жылап тұр аспанның қабағында,
Күз жылап тұр сұлудың жүрегінде.

Қанатымен айдынды сызғылап құр,
Жыраққа ұшып кетті сіздің аққу.
Жанарында өкпесін жасыра алмай,
Күз жылап тұр...
Қыз жылап тұр...



100

ПЕЙІШТЕН ХАТ

(Құрбым Жаннұрдың рухына арнаймын)

Мен белгісіз мекендерге аттанам,
Онда күйкі тірлік керек жоқ маған.
Онда тәтті сезім ғана тербейді,
Күллі адамзат дәмін әлі татпаған.

Онда менен мұң да аулақ кетеді,
Тек сағыныш болып қалар кеселім.
Ғажайыпқа толып бүкіл айналам,
Өседі аппақ гүлдер қаулап көшені.

Тәтті күймен тербеледі жүрегім,
Сол күй табар кеселімнің бір емін.
Ол жақта мен сұлулықты әспеттеп,
Аппақ көйлек киіп қана жүремін.

Әкем де жоқ, анам да жоқ ол елде,
Көрсең егер, менен дұғай сәлем де.
Іздегенде аспан жаққа қарасын,
Ұғысайық, мен – көкте, олар – төменде.

Осы мекен болар мәңгі тұрағым,
Ән саламын, би билеймін бұралып,
Сағынғанда көзіңді іл, жарығым,
Түсіңе еніп, қолым бұлғап тұрамын.

01.10.2012

АСТАНА

«В большом и радостном Париже,
Все та же тайная тоска...»

М. Цветаева
Астана! Түніңде сиқыр бар,
Көңілдің көмескі әлемі.
Көшеңде көңілсіз күй тұнған,
Ал көгің ерекше әдемі...

Түніңді ұйқымды ұрлаған
Жырына қоспаған бар ма жан?!
Сырыңды ұға алмай мұңданам,
Іле алмай көзімді назданам.

Сұлуды себепсіз түнерген,
Астана, жылытшы көзіңмен.
Бір қала жылатып жіберген, 
Жұбату күтемін өзіңнен.

Аспаның сырымды енді ұқты,
Жаңбырың нұрыңмен төгілсін!
Өзіңе тең көрсең, мендік мұң
Сендегі мұңменен шомылсын.

Астана, еркеңді тербетші,
Жұбату күтуде мұңлығың.
Әніне салады енді ескі,
Жалғайды осылай күнді күн.

Астана, сый күтпе сен менен,
Жүрегің мұңымды көтерсін.
Дертіме ем іздеп келген ем,
Қарағандыдан да бетерсің.

Тербейді мұңлы әнім көшені,
Астана, кел бірге айтып көр.
....Сарсаңға салғаның жетеді,
Жүрегімді өзіме қайтып бер.

БӘРІНЕ КІНӘЛІ КӨКТЕМ

Мен кешпеген ем басымнан нала мұншалық,
Тәуелсіз, қамсыз санама ерік түнеткем.
Сорлы жүрекке біреудің жанарын салып,
Сен тағы қашып барасың, көрікті көктем.

Сұлулығыңа сұрықсыз үйлеспей мүсін,
Сенімен арпалыса алмай, сірә, күз де өткен.
Адасып естен, шарасыз күй кеш деймісің?
Жанымды неге жылаттың, күнәсіз көктем?

Хабаршы көктем, бермессің жауабыңды әлі,
Ақ тырналармен ізгілік сәлемің жеткен.
Қызыл шарфыңды мойныма орадың-дағы,
Жоғалдың қайда, қыз қылық, әдемі көктем?!

Сен оралғанда, бақшамда сирень гүлдеген,
Сен кетер кезде ақ жауын жылады көктен.
Енді ешкімді ес-түссіз сүймеймін дегем,
Өксітіп кеттің, бәріне кінәлі көктем!!!

Дәрігер көктем! Қашан кеп жараны емдейсің?
Белгісіз бір дерт жанымның үдетті бұлтын.
Қайта оралғанда өзіңмен ала келгейсің
Ауру шалған, беймаза жүректің кілтін...
Дір етті... Шіркін...

Кешіре салыңызшы,
Өмірден құса болып кетпеу үшін,
Сіз туралы жыр толы дәптер үшін,
Біз сияқты әлі ешкім өткермеген
Ең аяулы сәттер үшін.

Кешіре салыңызшы,
Біз кешкен ең бақытты бір күн үшін,
Ойласам, тарылады жыр-тынысым,
Бір кездері ұнаған сізге қатты
Күнәсіз күлкім үшін!

Кешіре салыңызшы,
Әлі ессіз сүйетін Жүрек үшін,
Сізде де Сезім бар ғой? Біледі ішім.
«Бақытты болыңдар» деп достар айтқан
Шынайы тілек үшін!

Кешіре салыңызшы,
Жанардағы мұңымның тереңі үшін,
«Жарасымды жұп» деген теңеу үшін.
Өзіңіз де ақынсыз, тым болмаса,
Кешіріңіз – Өлең үшін!

***
«Өлең, мен сені аялап өтем!»

Фариза

Өлең – менің ғұмырым:
Аспан мен жердің арасындағы,
Аппақ қауырсын қанатымдағы.
Лаулайды от боп...
Жақындап кетсең,
Шоққа айналасың, жанасың-дағы.

Қаныма сіңген тамырымдағы,
Әкемнің сыйы жарығымдағы.
Сағыныш деген құрбысын ертіп,
Салынбады ма сары мұңға әлі?

Ұмтылса дәйім көкке демедім,
Айтары бар ма? Текке демегін,
Өлеңім менің – өзім ғой, өзім,
Көрмесем екен өкпелегенін.

Сезімнен әсте күдер үзбеді,
«Сен болып өмір сүремін» деді.
Өлеңге ғана тәуелді менің
Соққан әр тамыр жүрегімдегі.

Адамдар осы жылайды неге?
Жылайды неге егіліп?!
Көздің жасына билік етеді,
Сезім патшасы – ең ұлық.

Ақ пенен қара түске боялған
Патшаның зәулім сарайы.
Түнекте қара ғұмыр кешеді
Бағынбағанның талайы.

Ең қиын екен, ең ауыр екен,
(Олардың болмас тазасы).
Сүюдің қандай екенін мүлде
Білмейтіндердің жазасы.

Сарайда үлкен айна бар дейді,
Алтынмен әсем зерлеген.
Және бір сұлу...
Сезімнің заһар
Уын ішсе де өлмеген.

Ханға бағынып ғұмыр кешуден
Басқа шарасы қалмаған.
Тәрк етіп бәрін кетем десе де,
Қамалды бұза алмаған.

Сезімнің жолы – ең ұлы көпір,
Патшаның таппай хош-жайын.
Айна алдында егіліп отыр
Махаббат деген патшайым.

Бағымда раушан гүлім тоналсын,
Мұңлы да сырлы жырым боп алсын.
Тереземе кеп шуағын төгер,
Тіпті аспанымнан күнім жоғалсын!
Өзің кетпеші...

Ән. 
Дара мүсін. 
Көріп өртендім,
Жанымды бұлай тебірентер кім?
Уәдеңде тұрып оралмаған соң,
Аңғарамысың? Елік еркеңнің...
Көзінде өкпесі...

Шексіз төгілген жастарым үшін,
Әнін айтпай жүр бақтағы құсым.
Біздегі кәусар ізгіліктерді
Алыстан аңсап ақ сағынышым...
Сезімді өпкесін...

Бақыт торламай  мұңым даласын,
Қара түн тәтті сыр ұрламасын.
Түнге аңсар ауып, күй тербегенде,
Мейлі, жұлдыздар жымыңдамасын.
Тек өзің кетпеші...

Жүрек Мәжнүн болғанда, сезім – Ләйлі,
Жүйрік ойдың нелері бермей тыным.
Оңашада отырсам, өзің жайлы
Өлең жазғым келеді өлмейтұғын.

Тағдыр деген соқпақ жол, бұралаңда
Көктем ертіп кеткенде шағаласын,
Жапырақтар сыбдырлап құлағанда,
Өзің келіп ойыма ораласың....

Үнтаспада ескі әуен, төзе алдым ба?
Шарап емес, бокалға жыр құйылып,
Бейнең келіп билейді көз алдымда,
Жанарға нұр, жүзіме күлкі үйіріп.

Сендік жанар алған ба сананы арбап?
Мазалайды түнімен бермей тыным,
Неге екенін білмеймін, саған арнап
Өлең жазғым келеді өлмейтұғын.

АҚ ЖАУЫН

Ақ жауын! Дүбірлет жар басын,
Осынша сүйгенім айып па ед(і)?
Ол жайлы естелік қалмасын,
Жанымды төңкеріп шайып кет!

Жуып кет, көңілді көл қылып,
Айтам жалғыз кешкі әнді енді.
Шайып кет, болсыншы енді ұмыт,
Балкондағы ескі альбомды.

Ақ жауын, осынау сәт ғажап,
Сипашы шашымды, еркелет.
Шатырға жасырған ақ қанат
Хаттарды өзіңмен ерте кет.

Ұмытам, оны енді, рас, күнім,
Барың да, ғажап ед(і) дерегің.
Жасыммен жуылған жастығым
Қолымда... ала кет, беремін.

Мен үшін көктемде бөгелмен,
Жадымнан өшір де, бар, айым!
Сен құйып өткенде төбемнен,
Есімін ұмытып қалайын.

Ақ жауын! Артыңа бір қара,
Сәл күрсін... Сезім мол сәттерім...
Бәрін де ала кет, құр ғана
Қалсыншы өзімде дәптерім...

СЕН КЕЛЕРДЕ...

«Біз солай ғана жолыға алармыз,
Жүрегіңді ұстап қолыңа, бал қыз.
Періштені ертіп періште қайтсін?
Өзің-ақ жалғыз
Сен келші!» 

М.Асан

Сағына күткен жанымның, сірә, күйі бақ,
Ақ жүрегімді орамалыма түйіп ап,
«Көргенде сені, не істеймін?» деп күйіп ақ,
Сен сыйға тартқан көк көйлегімді киіп ап,
Асығып келемін...

Бүгін ерекше, көркіне енген саябақ,
Елесің: тұрған кең құшағыңды жая ғап,
Ақша жүзімді күннің шуағы аялап,
Еріндерімді қып-қызыл қылып бояп ап,
Асығып келемін...

Тағатсыз күткен асыл адамың келді деп,
Шашыммен ойнап, бетімнен өпкен желді леп,
Көркіңе ессіз іңкәр жүрегім елжіреп,
Еліктей ерке екі жанарым мөлдіреп,
Асығып келемін...

Өзіңді ойлап еселей соққан бұл жүрек.
Өзімен әуре, кеудемді сүйіп күзгі леп,

Жапырақ жаным аңсайды-дағы үздігед(і),
Қол бұлғап мұңым, «ұмытпаңызшы бізді» деп,
Асығып келемін...

Мына таң маған сый қылып кетті тағы үміт,
Жанымды езген азап пен мұңнан арылып,
Сезімнен – сырға, төзімнен – алқа тағынып,
Ешкім ешқашан сағынбағандай сағынып,
Асығып келемін...
Күтші...

САҒЫНЫШ

Менде бір сағыныш бар...
Кеудеме сыйғыза алмай алып ұшқан.
Мен оны іздемеймін суық күзден,
Іздеймін жанартаудан, жарылыстан.

Білемін, қасымдасың...
Белгілі сырыңды айтып, ашылмасың.
Ішімді өксік кернеп бара жатыр,
Дертімді жариялап жатыр жасым.

Суық сөз,
суық ойлар,
суық бәрі,
Сырымды жатыр дейсің кім ұққалы?!
Даланың еркін өскен еркесі едім,
Бір бейне жанарымды құрықтады.

Мен бүгін өзгешемін...
Ұялай қоймас көрген көзге сенім.
Дәрігер қайдан ұқсын бар күшін сап,
Өзіме түсініксіз өз кеселім.

Бір сәтке қалғандай боп ойым құрғап,
Ал санамның билеген бойын жұмбақ.
«Ұмытамын» дедім де, көзімді ілдім,
САҒЫНЫШ кете барды қолын бұлғап.

МЕН ЕНДІ ӨЗГЕНІКІМІН…

Мен бүгін түсіндім –
Жаныңның 
Өксігін, қиналғандығын.
Есіңе түсіргін,
Сағым күн –
Өшіргем, қиғам барлығын.

Қолынан ұстап ап
Өзгенің –
Өтіп ең елемегенсіп.
Ал енді құшпа да,
Сезгенім –
Сен маған керек емессің!

Қалған ем сағым бір
Сынғандай,
Сырымды жасырам неғып?!
Ал енді бағым бұл –
Тұрғандай
Бақыттан басым айналып.

Мені енді өбеді 
Өзге ерін,
Ұмтылған ертеректегі.

Өзгергем, себебі
Өзгемін,
Сен мені еркелетпегін.

Кездестік, есімде –
Ақырғы,
Жанарда жасың, қарадың,
Ұмытқам, өшіргем
атыңды,
Сен маған жақындамағын.

Есімнен шықпайды,
Әлі бір,
Қоштасқан кездегі түрің.
Сен жаққа ұшпаймын
Бәрібір,
Мен енді өзгенікімін...
                         Кешір...

Түнгі қала.
Жалғыз келем, серік қып мұңды ғана.
Сан алуан шырақтар сәуле шашып,
«Тұнжырама» дейтіндей, «тұнжырама».

Бірақ қайдам,
Мазалайды сан түрлі сұрақ сайтан,
Күліп барып үйіңнің маңайына,
Мен үнемі еріксіз жылап қайтам.

Айыптымын.
Жанарымды құрықтап алыпты мұң.
Кейде ашылып алдыңда, бар сырымды
Жайып салғым келеді, жайып, күнім.

Лағынет күн...
Келіп еді өзіңді, жаным, өпкім.
Құшағынан өзгенің көрдім-дағы,
Мен мұңымды арқалап тағы кеттім.

Жанарда мұң!
Бәлкім, сол жан өмірлік болар жарың,
Ал мен сенің жолыңда бақыт тілеп,
Жалғыз болып өзіңсіз қалам, жаным...

Жанымды жазықсыздан жаралаған,
Кеселісің!
Алдыңда ақымақ бұл саналы адам,
Кешемісің!?

Көрдің бе жасқа толы алып бір мұң,
Көзімдегі?
Ендеше, дертін жазып, айықтырғын
Өзің келіп.

Өзіңмен өр Алтайдың баурайына
Ерте кетші!
Ерніңнің балын салып таңдайыма,
Еркелетші!

(Мен бар деп біздің жаққа оң бұрғайсың
Ұшақ басын).
Сенің ыстық кеудең ғой тоңдырмайтын,
Құшақташы!

Ішім түтін секілді, сыртым жақсы,
Сырым да осы.
Шөлдеген жүрегімді сусындатшы,
Жырыңды оқып...
    Жаным...

СОЛ КӨКТЕМ...

Тағы да таусылып тағатым,
Сағындым сол көркем қалпыңды.
Екеуміз қосылып салатын
Әніміз көшеде шалқып жүр.

Қалды ма сол шақ құр армандай?
Бүгін де тып-тыныш тәтті түн.
Бейне бір есіне алғандай
Біздегі сезімнің пәктігін.

Ауылдың көркі еді балаң бақ,
Алмаушы ек сезімді жасыра.
Таң қылаң бергенде аяңдап,
Жетеміз «махаббат тасына».

Сырларын бөлісіп ақ таңға,
Тәп-тәтті қиялын жетелеп,
Ел тыныш ұйқыда жатқанда,
Қос ғашық жүретін көшеде.

Сол көктем өзгеше гүл екті...
Жанарды торлаған кесек мұң.
Серт етіп, сыйлаған жүректі
Қайта ертіп өзіңмен әкеттің.

Тағы да таусылып тағатым,
Сағындым сол көркем қалпыңды.
Екеуміз қосылып салатын
Әніміз көшеде шалқып жүр...

Кеудеме түскен жарамды не етем?
Бұрмалап ойлар санамды бөтен.
Алаңсыз бірге бола алмай жүрсек,
Адам боп неге жаралдық екен?..

Бәріне көндім, жарайды, көкем,
Барыма сені балайды ма екем?
Сезімге орын болмаса өмірде,
Адам боп неге жаралдық екен?..

Сезесің бе, аға, күн де, сен – жұлдыз,
Өзіңсіз мүлде күлмесін бұл қыз.
Сырлы жанардан ештеңе ұқпасаң,
Адам боп неге күн кешіп жүрміз?

Сенің жұбыңды таңдаса ғалам,
Арман-еліңе самға, шағалам.
Ғашығың болып ғұмыр кешпесем,
Адам болғаным – далбаса маған!

Жалықтым бар болмысы сыз қаладан,
Жалықтым таныстардан, бөтендерден.
Биіктік пе?
Биіктік құзда қалған,
Сізді де бұл қаладан бекер көргем.

Жалықтым көлгірсіген ақылдардан,
Жалықтым кейіптерден шала, жансыз.
Мен де бекер қасыңа жақын барғам,
Сіз де бекер жымиып қарағансыз.

Жалықтым армандардан алда бөтен,
Бізді бұл адасуға әкелген күз.
Мен де бекер қоңырау шалған екем,
Сіз де бекер тұтқаны көтергенсіз.

Не деп мұңымды айтайын күзге жалған,
Бәрі жансыз, кешір, жер, кешір, аспан!
Менде де ес жоқ екен сізге барған,
Сіз де ақымақ екенсіз есік ашқан.

Жүрегімде жазылған бұл – күзгі өлең,
(Келемін деп айтты да, кешікті арман).
Мен-ақ ессіз екенмін сізді іздеген,
Сіз жүректі екенсіз, кетіп қалған!

АУДАРМАЛАР

Әзербайжан ақыны Умит Наджаридан

***

Егер де мен көлеңкеммен желге айналсам бір күні,
Ауыстырып тұлғамды,
Қараңғыға сіңіп кетсем, дерегімді түн біліп,
Артқа тастап жылдарды.

Түнге қара, сосын менің жанарыма, сірә, жат,
Ол көп дүние бүгіп тұр.
Әрбір жарық терезеден Тағдыр, Өмір сығалап,
Жылап, мүмкін күліп тұр.

Сосын күннің ертең келер кезегіне назар сал,
Жарық болып үңілген.
Сосын аппақ жейделерге, алыстаған тозаң, шаң,
Балкондарда ілінген.

Үмітіңді түн құсының қанатына орап бер,
Көңіл түссе күрт, қарғам!
Сосын шексіз, көгілдір түс аспаныңа қарап көр,
Хатыңды күт бұлттардан.

Сен бір күні оянғанда, қол көресің ұсынған,
Ақ ниетпен, жасқамай.

Тұрғызылсын, мейлі осы қолдарменен
ішінде ән – 
Зәулім, зәулім ақ сарай!

Екі қолдың біреуі мен, біреуі сен боларсың,
Неге бізден қашты бақ?
Сосын, жаным, хатымды оқы, сонда бәлкім қарарсың
Екеумізге жақсылап!

Сен мені түсіңде көрдің,
Мен саған күздің иірім көшесі жайлы әңгімелеймін.
Мен қолдарымның әлсіз екенін түсінген едім,
Аяғымды да сезбейтінімді заңды демеймін.

Сен мені түсіңде көрдің,
Мен жанарыма өзімнің жаттығымды тасып әкеліп,
Желдің қаласында күлге айналғанда, (түн ғашық еді),
Мен радиодан өлең оқимын, жапырақ болып,
Тыңдашы мені!

Сен туралы мұң кешу үшін
Маған бір ғана радио толқыны тең емес.
Қоштасу – ең ащы дәрі, өз-өзіңмен тілдесу үшін,
Бірақ жан қиналысыма ем емес.

Сен мені түсіңде көрдің,
Мен демін жұтқан бұлттардың тізбектерінен,
Сенің жоқтығың сезімімнің шашын ағартты.
Айнаға қарап – өзіңді іздеп көріп ем,
Тамшы-тамшы боп кейпің шашырап жатты.

Менің көңілсіздігім, кедейге ұқсап тығырықта қалса да,
Дүниеден опа таппай кетіп ем.
Жаттығымды жоқтамаңдар бейсана,
Жаңбырдағы қолшатырдың көлеміндей болса да,
Отанымды қалдыра көр, өтінем!

